זאָל שוין קומען די גאולה
טעקסט - שמערקע קאַטשערגינסקי ; מוזיק - הרב קוק
.
אָנגעזאָליעט אױפֿן האַרצן - מאַכט מען אַ לחיים,
אױב דער אומעט לאָזט ניט רוען, זינגען מיר אַ ליד.
איז ניטאָ קײן ביסל בראָנפֿן, לאָמיר טרינקען מים.
מים־חיים איז דאָך חיים, װאָס דאַרף נאָך אַ ײִד? 

רעפֿרען:
זאָל שױן קומען די גאולה,
זאָל שױן קומען די גאולה,
זאָל שױן קומען די גאולה,
משיח קומט שױן באַלד!

ס'טאַנצן בײמער אין די װעלדער, שטערן אױפֿן הימל,
רב ישׂראל דער מחותּן דרײט זיך אין דער מיט.
ס'װעט זיך אױפֿװעקן משיח פֿון זײַן טיפֿן דרימל,
װען ער װעט דערהערן אונדזער תּפֿילהדיקע ליד.

רעפֿרען

ס'איז אַ דור פֿון כּולו חייבֿ, זײַט ניט קײן נאַראָנים,
אַז פֿון זינדיקן משיח גיכער קומען װעט...
אַך, דו טאַטעניו אין הימל, ס'בעטן בני־רחמנים:
זע, משיח זאָל ניט קומען אַ ביסעלע צו שפּעט ...

רעפֿרען


